Antur yr Actau


Doctor personol!
Actau pennod 16, adnod 6– 10
Dwi wedi darllen bod gan y frenhines ac ambell i bwysigyn arall ddoctor personol wrth law pan mae’n nhw’n teithio oddi cartref – jyst rhag ofn bod nhw’n sâl!  Er bod Paul yn ddyn mawr a phwysig yn ein golwg ni heddiw, doedd o ddim yn bwysigyn nac yn celeb pan aeth ar ei deithiau yn y ganrif gyntaf. Ond roedd ganddo ddoctor yn teithio gydag o – Dr Luc, awdur llyfr yr Actau.  Dydyn ni ddim yn gwybod sut ddaeth Paul i gysylltiad gyda’r doctor, ond yn yr adran yma mae Luc yn defnyddio’r gair NI am y tro cyntaf, gan ddangos ei fod yn llygad dyst i’r digwyddiadau mae’n ysgrifennu amdanyn nhw 

Dyma NI’n paratoi i fynd i Macedonia ar unwaith.  Roedden NI wedi dod i’r casgliad....  

Mae’n siŵr fod ei allu fel meddyg wedi bod yn handi iawn gan fod y tîm cenhadol wedi cael eu cam‑drin yn arw ar adegau. 

Wrth ddarllen yr adran hon, dwi’n gweld yr Ysbryd Glân fel rhyw gi defaid! Wyt ti wedi gweld ci defaid wrth ei waith?  Mae’n gorwedd o flaen y defaid i’w rhwystro nhw rhag mynd i’r cyfeiriad anghywir, ac yn eu symud yn araf tuag at y nod – y gorlan.  Dydy’r Ysbryd Glân ddim am adael i Paul a’i ffrindiau fynd i Dalaith Asia nac i Bithynia – y nod ydy Macedonia. Ac i wneud yn siŵr fod y cenhadon hyn yn cael y neges, mae Paul yn cael gweledigaeth.  Oedd o’n effro neu yn cysgu ac yn cael breuddwyd, dydyn ni ddim yn gwybod, ond mae’n gweld dyn o Macedonia yn sefyll o’i flaen ac yn crefu arno  Tyrd draw i Macedonia i'n helpu ni!  Ac o’r diwedd (ding!) mae’r ffrindiau (Paul, Silas, Timotheus a Luc) yn dod i’r casgliad mai yno mae Duw am iddyn nhw weithio
Mae gan Dduw gynlluniau ar gyfer pob un ohonyn ni.  

Nid pawb sy’n cael teithio i ran arall o’r byd er mwyn rhannu’r newyddion da.  Aros lle maen nhw a gweithio yno ydy cynllun Duw ar gyfer y rhan fwyaf ohonon ni.  

Ond mae pob rhan o’r gwaith yn bwysig.

Mae dy waith di dros Iesu yn bwysig, waeth pa mor fach a dibwys ydy o yn dy olwg di.  Mae’r gwaith fel jig-so, a heb dy ddarn di, mae’r llun heb ei orffen. 

Felly, dal ati!

